
Moun àvi, qu'èro un pau sourcié, 
Ço que n'en countavo! 

Creirias pas tout ço que sabié, 
Moun àvi qu'èro un pau sourcié. 

Li sèr d'ivèr o quand plóuvié: 
Zóu! pièi coumençavo. 

 
Avié servi douge à quinge an 

A bord de la floto, 
Sus la mar nostro e l'oucean, 
Avié servi douge à quinge an 
Sèns èstre avare de soun sang, 

En bon patrioto. 
 

Mai subre de tout prouvençau, 
E crane de l'èstre, 

Revenguè lèu au vièi oustau. 
Mai subre de tout prouvençau, 

Se pantaiè d’èstre amirau, 
Restè quartié-mèstre. 

 
De moun tèms, patroun Sigalas 

Avié de tartano 
Que lougavo pèr viéure en pas. 
De moun tèms, patroun Sigalas 

Èro saluda capèu bas 
De Marsiho à Cano. 

 
Aquéu l'amavo à la foulié 

Sa vilo de glòri, 
Soun Frèjus au flame clouchié! 

Aquéu l'amavo à la foulié, 
Pèiro pèr pèiro couneissié 

Touto soun istòri. 


